
2 Pedr_(11)

2 Pedr 3: 10-16

10 Mae dydd yr Arglwydd yn dod. Ond bydd yn dod yn gwbl ddirybudd, fel lleidr. Bydd popeth yn yr awyr yn diflannu gyda sŵn rhuthr mawr. Bydd yr elfennau yn cael eu dinistrio gan dân, a phopeth ddigwyddodd ar y ddaear yn dod i’r golwg i gael ei farnu. 
11 Am fod popeth yn mynd i gael ei ddinistrio fel hyn, mae’n amlwg sut bobl ddylen ni fod! Dylen ni fyw bywydau glân sy’n rhoi Duw yn y canol, 12 ac edrych ymlaen yn frwd i ddiwrnod Duw ddod. Dyna pryd fydd popeth yn yr awyr yn cael ei ddinistrio gan dân, a’r elfennau yn toddi yn y gwres. 13 Ond dyn ni'n edrych ymlaen at y nefoedd newydd a’r ddaear newydd mae Duw wedi eu haddo, lle bydd popeth mewn perthynas iawn gydag e. 
14 Felly, ffrindiau annwyl, gan mai dyna dych chi'n edrych ymlaen ato, gwnewch eich gorau glas i fyw bywydau sy'n lân a di-fai, ac mewn perthynas iawn gyda Duw. 15 Dylech chi weld fod amynedd yr Arglwydd yn rhoi cyfle i chi gael eich achub. Dyna’n union ddwedodd ein brawd annwyl Paul pan ysgrifennodd atoch chi, ac mae Duw wedi rhoi dealltwriaeth arbennig iddo fe. 16 Mae’n sôn am y pethau hyn i gyd yn ei lythyrau eraill hefyd. Mae rhai pethau yn ei lythyrau sy’n anodd eu deall. A dyna’r pethau mae pobl sydd heb eu dysgu ac sy’n hawdd eu camarwain yn eu gwyrdroi, yn union fel gyda’r ysgrifau sanctaidd eraill. Y canlyniad ydy eu bod nhw’n mynd i ddinistr!

Fel yn y darn blaenorol, mae Pedr yma’n sôn am ailddyfodiad Iesu Grist. Does neb yn gwybod pryd fydd hyn yn digwydd.  Felly os dych chi’n clywed pobl yn dweud fod y byd yn dod i ben ar ryw ddyddiad penodol gallwch fod yn sicr eu bod yn dweud celwydd, oherwydd mae’r Beibl yn dweud y bydd yn digwydd yn gwbl ddirybudd.
Eto, fel yn ei lythyr cyntaf, mae Pedr yn dweud fod y byd yma yn mynd i ddarfod, ac y bydd Iesu dod yn ôl i farnu. Roedd Pedr yn daer eisiau i’r Cristnogion cyntaf oedd yn darllen ei lythyr fyw eu bywydau yng ngoleuni’r ffeithiau yma. Roedd e’n eu cyfarch fel ffrindiau annwyl, ac yn ei hatgoffa fod ganddyn nhw rhywbeth bendigedig i edrych ymlaen ato. Roedd Pedr yn caru ei gyd-Gristnogion, ac eisiau’r gorau iddyn nhw. Dwedodd wrth ei ddarllenwyr y dylen nhw edrych ymlaen at ‘y nefoedd newydd a’r ddaear newydd mae Duw wedi eu haddo, lle bydd popeth mewn perthynas iawn gydag e.’
Sut brofiad fydd byw ar y ddaear newydd?

Bydd yr Un sy'n eistedd ar yr orsedd yn eu cadw nhw'n saff. 16 Fyddan nhw byth eto’n dioddef o newyn na syched. Fyddan nhw byth eto yn cael eu llethu gan yr haul na gwynt poeth yr anialwch. 17 Oherwydd bydd yr Oen sydd wrth yr orsedd yn gofalu amdanyn nhw fel bugail, ac yn eu harwain nhw at ffynhonnau o ddŵr ffres y bywyd. A bydd Duw yn sychu pob deigryn o'u llygaid nhw.” (Datguddiad 7:15-17)
Cyfeiriodd Pedr hefyd at eiriau a llythyrau Paul, apostol arall.  Mae’n sôn amdano fel un oedd wedi derbyn ‘dealltwriaeth arbennig’ gan Dduw. (Cewch hanes Paul yn dod yn Gristion yn Actau 9. Paul ysgrifennodd nifer fawr o lyfrau’r Testament Newydd e.e. Rhufeiniaid; 1 a 2 Corinthiaid; Galatiaid; Effesiaid; Philipiaid ac eraill).
Mae’n amlwg fod Pedr yn rhoi gwerth mawr ar lythyrau Paul, ac mae’n cyfeirio atyn nhw yn yr un gwynt â’r ysgrifau sanctaidd eraill (sef yr Hen Destament).  Mae’n dweud y byddai rhai pobl oedd yn erbyn Cristnogaeth Feiblaidd, yn ceisio gwyrdroi beth sy’n cael ei ddweud, a newid y neges i siwtio’i hunain.
Mae Pedr yn cydnabod fod yna rai pethau sy’n anodd i’w deall.  Ond mae’n bwysig i Gristnogion geisio deall pob rhan o Air Duw, nid dim ond rhannu hynny sy’n gyfarwydd iddyn nhw neu sy’n weddol syml i’w deall. Dyma reswm arall pam y dylai Cristnogion ymaelodi mewn eglwys – er mwyn iddyn nhw gael dysgu mwy am Air Duw drwy wrando ar rai sydd wedi eu dewis gan Dduw i ddysgu ac arwain ei bobl. 
Unwaith eto gwelwn fod Pedr yn pwysleisio y bydd cosb i bob un sy’n newid gwir neges yr efengyl ac yn arwain pobl oddi wrth yr unig wir Dduw - byddan nhw’n ‘mynd i ddinistr!’ 
Fwy na thebyg dydy’r athrawon a’r proffwydi celwyddog ddim yn credu y byddan nhw’n cael eu cosbi am y pethau maen nhw’n ei wneud a’i ddweud. Ond mae Pedr yn dweud fod Duw yn gweld popeth, ac y bydd yn cosbi, ond mae e hefyd yn amyneddgar, er mwyn rhoi cyfle i bawb newid eu ffyrdd (2 Pedr 3:9).

